«Եվրասիական տնտեսական միության մաքսային օրենսգրքի մասին» պայմանագրի նախագծի որոշ դրույթների վերաբերյալ հակիրճ տեղեկատվություն
Կարգավորման առարկան

Օրենսգիրքը նախատեսում է կարգավորել Եվրասիական տնտեսական միության անդամ պետություններ երրորդ` ԵՏՄ անդամ չհանդիսացող պետություններից ապրանքների ներմուծման և նշված պետություններ ապրանքների արտահանման հետ կապված մաքսային գրեթե բոլոր իրավահարաբերությունները, բացառությամբ այն իրավահարաբերությունների, որոնք նույն Օրենսգրքի համաձայն նախատեսվում է վերապահել ԵՏՄ անդամ պետություն​ների ազգային օրենսդրությանը: Օրենսգրքում նաև տեղայնացվել են ներկայումս գործող առանձին մաքսային իրավահարաբերություններ կարգավորող միջազգային պայմանագրերի և Եվրասիական տնտեսական հանձնաժողովի որոշումների դրույթներ` դարձնելով Օրենսգիրքը մաքսային իրավահարաբերությունները կարգավորող հիմնական և համապարփակ միջազգային պայմանագիր:
Ապրանքների հայտարարագրման վերաբերյալ

Նոր մաքսային օրենսգիրքը կառուցված է հիմքում ունենալով էլեկտրոնային հայտարարագրման սկզբունքը: Օրենսգրքի բոլոր դրույթները համապատասխանաբար կիրառելի են և լիարժեքորեն կարող են գործել էլեկտրոնային հայտարարագրման համակարգին անցման պարագայում: Օրենսգրքում որպես հիմնական սկզբունք նշված է, որ մաքսային հայտարարագրումն իրականացվում է էլեկտրոնային ձևով: Միաժամանակ, կատարված են բացառություններ որոշ դեպքերի համար (ֆիզիկական անձանց կողմից ապրանքների տեղափոխում, մաքսային տարանցման, միջազգային փոխադրման տրանսպորտային միջոցների դեպքում և այլն): Միաժամանակ, մինչև 2020 թվականը ՀՀ համար սահմանված է անցումային դրույթ, որից հետո նախատեսվում է նոր Օրենսգրքով սահմանված կարգավորումներին համապատասխան անցում կատարել ապրանքների` էլեկտրոնային եղանակով հայտարարագրմանը: 
Ապրանքների բացթողման ժամկետների վերաբերյալ
Նախատեսվում է կրճատել ապրանքների բացթողման ժամկետները: Մասնավորապես, սահմանված բոլոր փաստաթղթերի ներկայացման պարագայում ապրանքների բացթողումը կատարվում է մաքսային մարմինների կողմից մաքսային հայտարարագիրը գրանցելուց 4 ժամվա ընթացքում (ներկայումս սահմանված է մաքսային հայտարարագրի գրանցումից հետո 1 աշխատանքային օր):
Ռեզիդենտության սկզբունքի վերաբերյալ
Օրենսգիրքը կառուցված է հիմքում ունենալով ռեզիդենտության սկզբունքի վերացումը, ինչը նշանակում է, որ նախատեսված անցումային դրույթի ավարտից հետո ռեզիդենտության սկզբունքի վերացման պարագայում Օրենսգրքի դրույթները լիարժեքորեն կիրառելի կլինեն այն պարագայում, երբ մաքսային հայտարարագիրը կթույլատրվի ներկայացնել Եվրասիական տնտեսական միության ցանկացած անդամ պետություն:
Ապրանքների ժամանակավոր պահպանության ժամկետների վերաբերյալ
Ներկայումս գործող Մաքսային միության մաքսային օրենսգրքով նախատեսված է 2 ամիս ժամանակավոր պահպանության ժամկետ` ևս 2 ամիս երկարաձգման հնարավորությամբ: Օրենսգրքով վարչարարական գործընթացների պարզեցման նպատակով նախատեսվում է սահմանել միանգամից 4 ամիս ժամկետ` առանց երկարաձգման հնարավորությունների:
Մաքսային ընթացակարգերի վերաբերյալ
Հստակեցվել են գործող Մաքսային միության մաքսային օրենսգրքով սահմանված մաքսային ընթացակարգերին վերաբերող կարգավորումները, ստեղծվել են լրացուցիչ հնարավորություններ: Մասնավորապես`

1. Հստակեցվել են ապրանքների մաքսային ընթացակարգերով ձևակերպման պայմանները` հակագնագցման, փոխհատուցման, հատուկ տուրքերի և ներքին շուկայի պաշտպանության միջոցների կիրառման պարագայում (նշված տուրքերի կիրառումը սահմանվել է որպես պայման այն մաքսային ընթացակարգերով ձևակերպման պարագայում, որոնց շրջանակներում դրանք ենթակա են գանձման),
2. Հստակեցվել են ներմուծման մաքսատուրքերի, հարկերի վճարման գծով պարտավորու​թյունների առաջացման, դադարեցման և կատարմանն առնչվող դրույթները,
3. Նոր օրենսգրքով սահմանվել են նաև «Ազատ մաքսային գոտի», «Ազատ պահեստ» և  հատուկ մաքսային ընթացակարգերը, որոնք նախկինում գործել են ԵՏՄ անդամ պետու​թյունների միջազգային պայմանագրերի և Մաքսային միության հանձնաժողովի որոշման շրջանակներում` միաժամանակ հստակեցնելով նշված ընթացակարգերի գործողությունները, մասնավորապես` նշված ընթացակարգերով ապրանքների ձևակերպման պայմանները, ներմուծման մաքսատուրքերի, հարկերի վճարման գծով պարտավորությունների առաջացման, դադարեցման և կատարմանն առնչվող դրույթները:
4. Փոփոխության են ենթարկվել առանձին մաքսային ընթացակարգերի ժամկետները, մասնավորապես` նախատեսվում է վերացնել վերամշակման ընթացակարգերի ժամկետային սահմանափակում​ները:
Ազատ տնտեսական գոտիների վերաբերյալ
Ազատ տնտեսական գոտիների շրջանակներում «Ազատ մաքսային գոտի» մաքսային ընթացակարգին առնչվող դրույթների գերակշիռ մասը նախատեսվում է կարգավորել նոր Օրենսգրքով` ներկայումս գործող ԵՏՄ անդամ պետությունների միջև կնքված միջազգային համաձայնագրի փոխարեն, որի շրջանակներում ազատ տնտեսական գոտիների գործունեության համար ստեղծվել են նոր հնարավորություններ: Մասնավորապես` նախա​տեսվել է տարածքային սկզբունքով ազատ տնտեսական գոտիների ստեղծման համար «Ազատ մաքսային գոտի» մաքսային ընթացակարգի առանձնահատկությունների կիրառման հնարավորու​թյուններ, որոնք մինչ այժմ գործում էին միայն Ռուսաստանի Դաշնության համար:

Լիազորված տնտեսական օպերատորների վերաբերյալ
Ներկայումս գործող Մաքսային միության մաքսային օրենսգրքով լիազորված տնտեսական օպերատորների համար սահմանված են 3 հիմնական պարզեցումներ` ապրանքների բացթողում նախքան մաքսային հայտարարագրի ներկայացումը, ապրանքների ժամանակավոր պահպանություն լիազորված տնտեսական օպերատորների տարածքում, մաքսային գործառնությունների իրականացում լիազորված տնտեսական օպերատորի տարածքում:

Նոր Օրենսգրքով նախատեսվում է ԼՏՕ ինստիտուտը ամբողջովին համապատաս​խանեցնել Կյոտոյի միջազգային կոնվենցիային և Համաշխարհային առևտրի դյուրինացման և անվտանգության շրջանակային ստանդարտներին (SAFE Framework): Մասնավորապես, նախատեսվում է սահմանել երեք տեսակի ԼՏՕ վկայականներ, որոնք տնտեսվարող սուբյեկտներին հնարավորություն կտան օգտվել տարբեր պարզեցված ընթացակարգերից, ընդ որում` 3-րդ տեսակի ԼՏՕ վկայականը հնարավորություն կտա միաժամանակ օգտվել 1-ին և 2-րդ տեսակի ԼՏՕ վկայականների համար նախատեսված պարզեցումներից: Ինչ վերաբերում է պարզեցումներին, ապա ի թիվս արդեն իսկ գործող կարգավորումների, ԼՏՕ ճանաչվող տնտեսվարող սուբյեկտներին հնարավորություն կտրվի օգտվել նաև հետևյալ հատուկ պարզեցումներից` 
1. 1-ին տեսակի ԼՏՕ վկայականնների պարագայում` 
· ապրանքների հայտարարագրման և բացթողման հետ կապված մաքսային գործառնությունների իրականացում առաջնահերթության կարգով,
· Մաքսային տարանցում մաքսային ընթացակարգի պարագայում, այն դեպքում երբ որպես հայտարարատու հանդես է գալիս ԼՏՕ-ն, մաքսատուրքերի, հարկերի ապահովման ներկայացման պահանջի բացակայություն,
· Մաքսային տեսազննման և զննման իրականացում առաջնահերթության կարգով,
· Մաքսային մարմինների կողմից ԼՏՕ-ների կողմից կիրառված նույնականացման միջոցների փոխադարձ ճանաչում,

· Ապրանքների փոխադրման երթուղու սահմանման պահանջի բացակայություն և այլն:

2. 2-րդ տեսակի ԼՏՕ վկայականնների պարագայում`
· Ապրանքների մաքսային հսկողության և ձևակերպումների իրականացում ԼՏՕ տարածքում ստեղծված մաքսային հսկողության գոտիներում,
· Մաքսային մարմինների կողմից կիրառվող մաքսային ապահովումների կիրառում ԼՏՕ-ների կողմից,

· Ապրանքների մաքսային ձևակերպումների իրականացման հնարավորություն ԼՏՕ գրանցման վայրի տարածաշրջանային մաքսատնից տարբերվող մաքսատներում,

Հստակեցվել են նաև ԼՏՕ դառնալու չափանիշները (մասնավորապես նախատեսվում է վերացնել տնտեսվարող սուբյեկտների համար իրականացվող ԱՏԳ գործունեությամբ զբաղվելու ժամկետային սահմանափակումը):

Մաքսային հսկողության վերաբերյալ
Հստակ տարանջատվել են մաքսային հսկողության ձևերը և մաքսային հսկողության ապահովման միջոցները, հստակեցվել են մաքսային հսկողության առանձին տեսակների իրականացման ժամկետները, ինչպես նաև հստակեցվել են տնտեսվարող սուբյեկտների իրավունքներն ու պարտականությունները մաքսային հսկողության առանձին ձևերի իրականացման ժամանակ: 
